
Mál nr. 330/2019 

M og 
V vegna slysatryggingar launþega X 

Sönnun tjónsatviks og slysahugtak vátryggingaréttar vegna óþæginda í öxl 21. desember 2018. 

Gögn. 

Málskot, móttekið 23. september 2019, ásamt fylgiskjölum. 
Bréf V, dags. 21. október 2019, ásamt gögnum. 
Tölvupóstur lögmanns M, dags. 11. nóvember 2019.  

Málsatvik. 
Í málskoti kemur fram að kveðst hafa orðið fyrir líkamstjóni sem hann rekur til þess að hann hafi við 
vinnu sína runnið til og fengið slynk á handlegg. Nánar tiltekið er haft eftir M í óundirritaðri 
tjónstilkynningu að hann hafi verið að setja rúðuvökva á 1000 lítra tank hjá bílaleigu á 
Keflavíkurflugvelli. Hann hafi þurft að klifra upp á tankinn til að koma fyrir slöngu og þá hafi hann 
runnið til og dottið og hlotið meiðsli á öxl. Hluti af gögnum málsins eru myndbandsupptökur frá 
húsnæði bílaleigunnar á þeim tíma sem M var þar að störfum.  

M telur að sannað sé að hann hafi hlotið meiðsli á líkama sem rekja megi til skyndilegs, 
utanaðkomandi atburðar.  M vísar til þess að hann hafi leitað læknis sama dag og atvikið varð og í 
læknisfræðilegum gögnum sé vísað til þess að hann hafi hlotið slæman slynk á öxl við vinnu sína. 
Einnig vísar M til þess að þær myndbandsupptökur sem liggi fyrir í málinu sýni ekki greinilega þegar 
M hafi hlotið slynk og þó hann hafi getað klárað vinnudag þá hafi það atvik sem hann lýsti leitt til 
umræddra líkamsmeiðsla hans. Einnig tekur M fram að hann hafi verið að fullu vinnufær þegar hann 
lenti í umræddu atviki, þó hann eigi sögu um meiðsli á sömu öxl.  

V telur ósannað að óþægindi M séu rakinn til atviks sem telst skyndilegt og utanaðkomandi í skilningi 
vátryggingarskilmála slysatryggingar launþega. V vísar til þess að ekki sé hægt að sjá á 
myndbandsupptökum að atvik hafi verið með þeim hætti sem M lýsir og fái það stoð í upptökunum 
sjálfum sem og 8 blaðsíðna samantekt frá öryggisstjóra X um atburðarás skv. myndbandsupptökum.  

Álit. 
Í málinu liggja fyrir myndbandsupptökur úr húsnæði bílaleigunnar og hefur nefndin skoðað þær. Þó 
sjónarhorn myndavélanna sé ekki alveg á M allan tímann verður ekki séð að það atvik sem M lýsir að 
hafi átt sér stað fái stoð í þeim upptökum eða gögnum málsins. Engar skýrslur liggja fyrir af þeim sem 
voru á staðnum um að atvik hafi verið með þeim hætti sem M ber um, en fjöldi manns var á staðnum 
af myndbandsupptökum að dæma.  M ber sönnunarbyrði um að atvik hafi verið með þeim hætti að 
hann hafi hlotið líkamsmeiðsl sem rekja megi til skyndilegs og utanaðkomandi atviks í skilningi 
slysatryggingar launþega. Sú sönnun liggur ekki fyrir í þeim gögnum sem lögð hafa verið fyrir 
nefndina.  M á því ekki rétt á bótum úr slysatryggingu launþega X hjá V.  

Niðurstaða. 
M á ekki rétt á bótum úr slysatryggingu launþega X hjá V.  

 

Reykjavík, 3. desember 2019. 
Þóra Hallgrímsdóttir lögfr. 

 Valgeir Pálsson lögm. Hildigunnur Hafsteinsdóttir lögfr. 


